
Укук бузууларга бөгөт коюу жана бузул-
ган укуктар менен кызыкчылыктарды калы-
бына келтирүү үчүн укук ээсине жетишээрлик 
каражаттар берилгенде гана бардык укуктарды 
чыныгы деп эсептөөгө болот. Эгерде интеллек-
туалдык менчикке болгон укуктар бузулганда 
же талаш болгондо укук ээлери коргоо чара-
ларын көрө албаса, интеллектуалдык менчик 
укуктарын коргоонун жалпы укуктук режимин 
түзүү жетишсиз болот.

Укук ээлеринин укуктарын жана мый-
замдык кызыкчылыктарын коргоо деп аларды 
таануу жана калыбына келтирүү, алардын бу-
зулушуна бөгөт коюу, укук бузуучуларга жооп-
керчилик чараларын колдонуу боюнча мыйзам 
тарабынан караштырылган чараларды, ошон-
дой эле бул чараларды практика жүзүндө ишке 
ашыруу механизмин түшүнүү керек.

Укуктарды коргоо формасы субъективдүү 
укутарды жана мыйзам менен корголуучу кы-
зыкчылыктарды коргоо боюнча ич ара макул-
дашылган уюштуруу иш чараларынын ком-
плекси болуп саналат. Укуктарды коргоонун 
эки формасы бар: юрисдикциялык [1] эмес 
жана юрисдикциялык.

Коргоонун юрисдикциялык эмес форма-
сы өз ичине укук ээлеринин өз укуктары жана 
мыйзам тарабынан корголуучу кызыкчылы-
ктары боюнча мамлекеттик же башка компе-
тенттүү органдарына кайрылбастан өзүлөрү 
бүтүрүүчү аракеттерди камтыйт.

Юрисдикциялык форма кыйла жайыл-
тылган болуп эсептелет жана бузулган же та-
лаш субъективдүү укуктарды коргоо боюнча 
ыйгарым укуктуу мамлекеттик органдардын 
ишмердүүлүгү болуп саналат.

Кыргыз Республикасынын мыйзамдары 
тарабынан интеллектуалдык менчик укук-
тарын коргоонун төмөндөгу ыкмалары ка-
раштырылат: жарандык укуктук, кылмыштык, 
административдик жана бажылык. Интеллек-
туалдык менчик укуктарын коргоо мыйзамдар-
га негизделген коргоонун бардык алгылыктуу 
ыкмаларынын ичинен укук ээсинин тандоо-
сунун, жана анын ичинде ак ниет эмес атаан-
даштыкка каршы күрөшүү ыкмаларынын не-
гизинде түзүлөт.

Ошондой эле укуктарды өткөрүп берүү 
жөнүндө келишимдин алкагында сыяктуу эле, 
түзүлгөн келишимдердин алкагынан тышка-
ры көрсөтүлгөн объектилерге укуктардын бу-
зулушу мүмкүн болгондуктан, келишимдин 
талаптары бузулган учурда келишимде ка-
раштырылган санкциялар колдонулат, ал эми 
келишимден тышкары укук бузуулар учурун-
да жапа чеккен адам колдонуудагы мыйзамдар 
тарабынан белгиленген коргоонун чараларын 
пайдалана алат. Акырыкысы ошондой эле 
келишимде конкреттүү санкция жок болгон 
учурда колдонулат.

Интеллектуалдык менчик укугу жаран-
дык укук болуп эсептеле тургандыгын өзгөчө 
белгилөө керек, б.а. бул укук ээсинин жеке 
укугу, жана укук бузулган учурда бузулган 
укукту коргоо боюнча аракеттерди эч кандай 
үчүнчү жак же мамлекеттик орган өз алдынча 
баштабайт [2]. Бирок буга карабастан интел-
лектуалдык менчик объектилерине тийиштүү 
талаш-тартыштарды чечүүдө административ-
дик тутумдун да ролу чоң. Интеллектуалдык 
менчик тармагындагы административик ту-
тумдун бүгүнкү күндөгү өсүүсү байкалбай 
койбойт. Мисалга алсак, авторлордун жана 
патент ээлеринин укуктарын коргоонун ад-
министративдик ыкмалары ойлоп табууларга, 
пайдалуу моделдерге, өнөр жай үлгүлөрүнө 
өзгөчө укуктарды алуу процесси патентке жа-
рамдуулугун баалоо менен жана ылайыктуу 
Мамлекеттик реестрлерде бул объектилерди 
каттоо менен байланыштуу. Патенттелүүчү 
объектилерди экспертизалоону жана каттоону 
жүзөгө ашыруу зарылчылыгы бул процесстер-
ди өткөрүүнүн мыйзамдуулугуна байланыш-
кан патенттик талаш-тартыштардын пайда бо-
луусун билдирет. 

Кыргызпатенттин [3] алкагында патент-
тик-укуктук талаш-тартыштарды карап чы-
гуу үчүн атайын административдик орган – 
Апелляциялык кеңеш иштейт. Апелляциялык 

кеңештин компетенциясына, атап айтканда 
коргоо документтерин берүүгө Кыргызпатент-
тин экспертизасынын корутундусуна жана че-
чимине каршылыктарды, ошондой эле аларды 
берүүнүн мыйзамдуулугу Патент мыйзамы та-
рабынан караштырылган учурларда берилген 
патенттердин чыныгылыгы жөнүндө каршы-
лыктарды карап чыгуу кирет.

Укук коргоонун мындай администрадив-
дик тутуму жетишээрлик натыйжалуу. Бирин-
чиден, пайда болгон талаш-тартыштарды жо-
горку профессионалдык деңгээлде, кызыкдар 
болгон тараптардын катышуусунда ар тараптуу 
карап чыгуу төмөндөгүлөргө өбөлгө түзөт:

- патенттик ведомствого караштуу 
бөлүмдөрдөгү талаш-тартыштардын жана кар-
шылашуулардын негизги массасын админи-
стративдик тарипте жөнгө салууга;

- өтүнмөлөрдү карап чыгууда кетирүүгө 
мүмкүн болгон каталарды патенттик ведом-
ствонун өзү тарабынан жетишээрлик тез оңдо-
ого;

- жалпы усулдук ыкмаларды жана экс-
пертизанын практикасын турукташтырууну 
иштеп чыгуу.

Экинчиден, соттук коргоого конституци-
ялык укукка ылайык Патент мыйзамы тара-
бынан процесстин тараптарынын кимиси бол-
со да апелляциялык кеңештин чечимине макул 
болбогон учурда анын сотто талашууга мүм-
күндүгү бар экендиги белгиленген [2].

Негизинен кандай гана укук тармак бол-
босун анын коргоо чараларын жана коргоо 
ыкмаларын так билүү жана ишке ашыруу эң 
маанилүү фактор болуп эсептелет. Интеллек-
туалдык менчик объектилерин административ-
дик – укуктук коргоодо да жогорудагы фактор 
негизги укуктук аспектти түзүүчү фактор бо-
луп эсептелет.

 Укукту коргоо категориясы комплекстүү 
болуп, өзүнө коргоо чараларын, юриди-
калык жоопкерчиликтин чараларын жана 
аларды жүзөгө ашыруудагы укук колдонуу 
ишмердүүлүгүн камтыйт. Ага карабастан 
коргоо чаралары аталган татаал юридикалык 
түзүлүштүн бирден-бир компонентин гана 
түзөт. Коргоо чаралардын өзүн юридикалык 
чаралардын бир түрү катары кароо жөндүү бо-
луп эсептелет. Укук колдонуу ишмердүүлүгүн 
коргоо чараларынын түшүнүгү менен эмес, 
кенен категория болуп эсептелген укук кор-
гоо менен байланыштыруу зарыл. Ошентип, 
интеллектуалдык менчик укугун коргоо чара-

ларын иш жүзүнө ашыруу максатына жетүүдө 
- материалдык мааниде коргоо катары, ал эми 
ыйгарым укуктуулардын ишмердигинде че-
немдик түзүлүштү иш жүзүнө ашыруу процес-
синин өзүн – процессуалдык маанидеги коргоо 
катары кароого тийиш. 

Бул макаланын алкагында коргоо чарала-
ры жана коргоо ыкмалары категоряларынын 
ара катышы суроосу өзгөчө актуалдуулук-
ту жаратат. Субъективдүү укукту коргоо ык-
масынан баштасак. Юридикалык адабиятта 
субъективдик укуктун коргоо ыкмасынын ар 
түрдүү аныктамаларын бөлүп карайт. Мисалы, 
А.П. Сергеев коргоо ыкмаларын мыйзам менен 
бекитилген зордоо мүнөздөгү материалдык-у-
куктук ченем катары түшүнөт. Башка оку-
муштуулар коргоо ыкмаларын мыйзам менен 
каралган ыкма катары аныкташат. Алардын 
жардамы аркылуу укукту бузууну жоюу, алдын 
алуу, бөгөт коюу, укук бузуудан улам келип чы-
ккан жоготуунун ордун толтуруу жана калы-
бына келтирүүгө жетүүгө болот. Д.И. Мейер өз 
кезегинде юридикалык аракеттер оң жана терс 
аракеттерге бөлүнөт деп аныктаган. Анын ай-
тымында, оң аракет бир нерсени чындап жасо-
одо, аткарууда каралса, терс аракет башка бир 
аракетти жасоодон кармануудагы эркте чагыл-
дырылат деген. 

Жогоруда көрсөтүлгөндөй субъективдик 
укуктун коргоо чараларын коргоо ыкмалары 
менен бирдей деп билүүгө болбойт. Эгер кор-
гоо ыкмасы - оң же терс юридикалык аракет 
болсо, коргоо чарасы – эскертүүгө, укуктарды 
жана кызыкчылыктарды бузууда тыюу салуу-
га, жана алардын калыбына келишине багыт-
талган аракет же аракетсиздиктин укук систе-
масынын элементи, ченемдик түзүлүш болуп 
эсептелет [4].

Ошентип интеллектуалдык менчик объек-
тилерин административдик – укуктук коргоого 
алуунун жалпы мүнөздөмөсүн так изилдөөдө 
юридикалык коргоонун – коргоо чараларын 
жана коргоо ыкмаларын ар тараптуу, маңыздуу 
карап чыгуу зарылчылыгы жаралбай койбойт. 
Мындан улам керектүү жана натыйжалуу деп 
тастыкталган, б.а. укуктук тескөөдө талапка 
жооп берген административдик тутумдарды 
кеңейтүү, ыйгарым укуктук ишмердүүлүгүн 
бекемдөө зарылчылыгына көңүл бөлүү, интел-
лектуалдык менчик объектилерине тийиштүү 
талаш-тартыштарды, авторлордун, патент ээ-
леринин укук жана кызыкчылыктарын бузууга 

бөгөт коюудагы укук коргоо системасында чоң 
кадам болуп эсептелмекчи. 

